ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
1. Իրավական ակտի անհրաժեշտությունը և նպատակը
Սույն իրավական ակտի ընդունման անհրաժեշտությունը պայմանավորված է հետևյալ հանգամանքով.  
2024 թվականի պետական բյուջեում ՀՀ բարձր տեխնոլոգիական արդյունաբերության նախարարությանը՝ 1235 «Թվային փոխակերպման գործընթացի իրականացում» ծրագրի, «Միասնական թվային միջավայրի ձևավորում» միջոցառման համար հատկացվել է 10,000,000․0 հազար դրամ, որը պետական գերատեսչությունների կողմից ներկայացված և թվայնացման խորհրդի կողմից հավանության արժանացած  միջոցառումների ֆինանսավորման համար բաշխվում է պետական կառավարման մարմիններին՝ թվայնացման համար անհրաժեշտ ծառայությունների ձեռքբերման նպատակով: 
Համաձայն քաղաքաշինության կոմիտեի՝ ներկայումս համայնքներում բացակայում են կամ լիարժեք չեն քաղաքաշինական օբյեկտների նախագծման համար անհրաժեշտ ելակետային տվյալները, ինչն իր հերթին նպաստում է լրացուցիչ քայլերի կատարմանը և այլ մարմիններից ելակետային նյութերի հավաքագրմանը: Ելակետային տվյալների ձեռքբերման համար պահանջվում է ավելի երկար ժամանակ, քան սահմանված է գործող թույլատվական ընթացակարգով: Գործող ընթացակարգի համաձայն՝ ճարտարապետահատակագծային առաջադրանքի հետ միասին իրավասու մարմինը (համայնքի ղեկավարը) կառուցապատողին պետք է տրամադրի նաև մատակարար կազմակերպություններից ստացված ինժեներական ենթակառուցվածքին միանալու տեխնիկական պայմանները կամ ելակետային տվյալները: Գործնականում՝ նշվածը մեկ քայլով չի իրականացվում և ճարտարապետահատակագծային առաջադրանք ստանալուց հետո, կառուցապատողները ստիպված են լինում ինքնուրույն դիմել մատակարար կազմակերպություններ՝ տեխնիկական պայմանները հստակեցնելու, ինժեներական ենթակառուցվածքի արտաքին գծերի ուղեգծերը համաձայնեցնելու, ինչպես նաև յուրաքանչյուր ուղեգիծը նաև այլ մատակարար կազմակեպությունների և իրավասու մարմնի հետ համաձայնեցնելու համար:
««Քաղաքաշինության մասին» ՀՀ օրենքում փոփոխություններ և լրացումներ կատարելու մասին» 2021 թվականի մայիսի 26-ի ՀՕ-233-Ն օրենքի, ինչպես նաև ՀՀ կառավարության 2015 թվականի մարտի 19-ի N 596-Ն որոշմամբ հաստատված Հավելված 3-ի պահանջների համաձայն՝ 2024 թվականի դեկտեմբերի 30-ից քաղաքաշինական թույլտվությունները տրամադրվելու են բացառապես առցանց համակարգի միջոցով։
«e-Permits» քաղաքաշինական թույլտվությունների առցանց տրամադրման համակարգի արդիականացման շրջանակում քաղաքաշինական գործունեության իրականացման թույլտվությունների տրամադրման գործընթացներն հասանելի են urban.e-gov.am քաղաքաշինության բնագավառի պետական ծառայությունների միասնական հարթակում։
 «Քաղաքաշինության մասին» ՀՀ օրենքի 10.1-րդ հոդվածի 3-րդ մասի 21-րդ կետով՝ օրենսդրությամբ սահմանված բարձր և բարձրագույն ռիսկայնության աստիճան (կատեգորիա) ունեցող օբյեկտների նախագծային փաստաթղթերի պետական համալիր փորձաքննության իրականացումը վերապահված է քաղաքաշինության բնագավառի կառավարման պետական լիազորված մարմնին` ՀՀ քաղաքաշինության կոմիտեին:
Միևնույն ժամանակ, ՀՀ կառավարության 2015 թվականի մարտի 19-ի N596-Ն որոշմամբ հաստատված կարգի հավելված N 2-ի 15.1-րդ կետի համաձայն` պետական համալիր փորձաքննությունն իրականացվում է ՀՀ վարչապետի որոշմամբ ստեղծված լիազոր մարմնի համակարգում գործող փորձաքննական հանձնաժողովի կողմից (շահագրգիռ մարմինների համապատասխան մասնագետների ներգրավմամբ), որի անհատական կազմը հաստատվում է լիազոր մարմնի ղեկավարի (ՀՀ քաղաքաշինության կոմիտեի նախագահի) հրամանով: Ուստի, համակարգի մշակումը բխում է վերը նշված իրավական ակտերով սահմանված պահանջների կատարման անհրաժեշտությունից:
	Միջոցառման իրականացման համար անհրաժեշտ է 47,500․0 հազար դրամ, որը նախատեսվում է հատկացնել ՀՀ բարձր տեխնոլոգիական արդյունաբերության նախարարության՝  1235 ծրագրով նախատեսված միջոցների հաշվին։
Միաժամանակ, նախագծով առաջարկվում է կատարել որոշակի շտկումներ 1235 «Թվային փոխակերպման գործընթացի իրականացում»  ծրագրի կատարողի ֆինանսական ցուցանիշներում, ՀՀ կառավարությունից որպես կատարող նվազեցնելով 18,892.6 հազար դրամ և ուղղելով ՀՀ բարձր տեխնոլոգիական արդյունաբերության նախարարությանը: Նշված շտկումներ կատարելու անհրաժեշտությունը պայմանավորված է այն հանգամանքով, որ այլ գերատեսչությունից՝ ՀՀ արդարադատության նախարարությունից, ՀՀ բարձր տեխնոլոգիական արդյունաբերության նախարարությանը փոխանցված թվայնացման 2 ծրագրերով անհրաժեշտ էր 186,892․8 հազար դրամ, այնպես ինչպես հաստատված է ՀՀ 2024 թվականի  պետական բյուջեի գնումների համապատասխան հավելվածում, սակայն այլ հավելվածում որպես կատարող ՀՀ բարձր տեխնոլոգիական արդյունաբերության նախարարությանը հատկացվել է 168,000.0 հազար դրամ, ինչը հնարավորություն չի տալիս մուտքագրել ծրագիրը և կատարել վճարում: Ուստի նշված փոփոխությունն անհրաժեշտ է տեխնիկական շտկումն ապահովելու համար: 
2. Ակնկալվող արդյունքը
Որոշման նախագծի ընդունման արդյունքում նախատեսվում է անցում կառուցապատման թույլտվությունների տրամադրման առցանց էլեկտրոնային                   www.e-permits.am համակարգին, որի շնորհիվ հնարավոր կլինի գործել արագ և թափանցիկ, ռացիոնալ, միաժամանակյա համաձայնեցումներ ստանալ և օգտվել թվային միջավայրում բացվող բազմաթիվ այլ հնարավորություններից, ապահովել քաղաքաշինության կոմիտե կայքի  տարեկան սպասարկումը, ինչպես նաև կճշտվի նախկինում թույլ տրված վրիպումը։
3. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Սույն որոշման նախագծի ընդունումը  չի հանգեցնում ՀՀ պետական բյուջեի ծախսերի ավելացմանը և նվազմանը: 
4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ  
[bookmark: _GoBack]Որոշման նախագիծը բխում է  ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «2․3 Բարձր տեխնոլոգիաներ» մասի, «Թվայնացում» ենթակետի դրույթներից:
